    I ნაწილი - შიდა კვოტების დადგენის თემა

     ბოლო პერიოდში, არაერთი ცვლილება განხორციელდა ეგრეთ წოდებული „სააფთიაქო ნარკომანიის“ აღმოფხვრის მიმართულებით. აღნიშნულმა ღონისძიებებმა ხელი შეუწყო ქვეყანაში  ნარკოვითარების გაუმჯობესებას, თუმცა, სრულად ვერ უზრუნველყო პრობლემის მოგვარება. 
   აქედან გამომდინარე, დღის წესრიგში დადგა სპეციალურ კონტროლს დაქვემდებარებულ ცალკეულ ნივთიერებებზე, რომლებიც არ ექვემდებარება საერთაშორისო კონტროლს და სპეცკონტროლს დაქვემდებარებულ ფარმაცევტულ პროდუქტთან გათანაბრებულ ზოგიერთ სამკურნალო საშუალებაზე, ქვეყნის შიდა კვოტის განსაზღვრა.
         შიდა კვოტის ერთობლივად განსაზღვრის უფლებამოსილება კანონით მინიჭებული აქვთ საქართველოს შრომის, ჯანმრთელობისა და სოციალური დაცვის მინისტრსა და საქართველოს შინაგან საქმეთა მინისტრს. 
  („ნარკოტიკული საშუალებების, ფსიქოტროპული ნივთიერებების, პრეკურსორებისა და ნარკოლოგიური დახმარების შესახებ“ საქართველოს კანონი)

         ზემოაღნიშნულის გათვალისწინებით, გასულ წელს (2016წ) შეიქმნა ორი მინისტრის სათათბირო ორგანო - საბჭო, რომელიც დღეს, საკუთარი უფლებამოსილებიდან გამომდინარე და ე.წ. ,,სააფთიაქო ნარკომანიის“ წინააღმდეგ გასატარებელი ღონისძიებების აქტუალობიდან გამომდინარე, განიხილავს კვოტების განსაზღვრის საკითხი 6 ნივთიერებაზე. კერძოდ: გაბაპენტინს, ბაკლოფენს, ზოპიკლონს, ზალეპლონს, ტროპიკამიდსა და დექსტრომეტორფანზე. 

          საკითხი განხილული იქნა სხვადასხვა დარგის სპეციალისტებთან და ექსპერტებთან 
(ნევროლოგები, ნეიროქირურგები, ფსიქიატრები, შინაგანი მედიცინის სპეციალისტები, ოფთალმოლოგები), ასევე, საბჭოს წევრებთან სამუშაო ჯგუფის შეხვედრებზე.

        ყურადსაღებია ის ფაქტი, რომ ამ ეტაპზე, არ არსებობს ქვეყნის შიდა კვოტის დადგენის გამოცდილება, ასევე, არ გაგვაჩნია სხვა ქვეყნის ანალოგიური მიზნით განხორციელებული პროცესის მაგალითებიც. 
     ნივთიერებაზე წლიური კვოტის დადგენისას, გამოყენებული იქნა სხვადასხვა შესაძლო მეთოდოლოგია: ეპიდემიოლოგიური, სტატისტიკური, მ.შ. აღნიშნული ფარმ. პროდუქტის საშუალო წლიური ხარჯვის მონაცემები; პრეპარატების იმპორტის და ურეცეპტოდ გაცემული ოდენობების სტატისტიკა და დინამიკა ბოლო 2 წლის განმავლობაში; რიგ შემთხვევაში, გამოყენებული, იქნა, ასევე, განვითარებული ქვეყნების სტატისტიკური მონაცემები ამ მედიკამენტების დანიშნულებისამებრ მოხმარებასთან დაკავშირებით, რომელიც, შემდგომში, გადათვლილი იქნა ჩვენი ქვეყნის პოპულაციაზე.  

      ამასთან, მსჯელობისას, რა თქმა უნდა,  გათვალისწინებულ იქნა კვოტების დადგენის მთავარი პრინციპი, რომ მას დაქვემდებარებული ფარმაცევტული პროდუქტები არ იქნეს  შემოტანილი ისეთი ოდენობებით, რაც გაზრდის მათ მიწოდებას და ავადმოხმარების ალბათობის რისკს და ამავდროულად, გატარებული ღონისძიებების შედეგად, პაციენტებისათვის ქვეყანაში არ შეიქმნას  ამ ფარმაცევტული პროდუქტის დეფიციტი (თუმცა გასათვალისწინებელია ისიც, საბჭოს აქვს უფლებამოსილება, ნებისმიერ დროს შეიკრიბოს, გადახედოს კვოტებს და დეფიციტის შექმნის საშიშროებიდან გამომდინარე, ოპერატიულად მიიღოს გადაწყვეტილება კვოტის გაზრდასთან დაკავშირებით). 



   ყოველივე ზემოაღნიშნულიდან გამომდინარე, შიდა კვოტების თაობაზე შემოთავაზებულია შემდეგი რეკომენდაციები:

1. 6 ფარმაცევტულ პროდუქტზე:  გაბაპენტინს, ბაკლოფენს, ზოპიკლონს, ზალეპლონს, ტროპიკამიდსა და დექსტრომეტორფანზე დადგინდეს შიდა კვოტა;

2. ზალეპლონი - 1050  გრამი
      ზოპიკლონი - 3 000  გრამი
      ბაკლოფენი - 68 765 გრამი
      გაბაპენტინი -  1 029 380 გრამი
      ტროპიკამიდისათვის 300  გრამი 
      დექსტრომეტორფანისათვის- 3 000 გრამი

3. მიმდინარე წელს, რამდენადაც პირველად დგინდება შიდა კვოტები, მიუხედავად იმისა, რომ პირველი კვარტალი  დასრულებულია, როგორც გამონაკლისი, იმპორტი გამოცხადდეს მთლიან წლიურ კვოტაზე; 

4.  იმპორტის გამოცხადებისას გათვალისწინებულ იქნას ამ დროისათვის ქვეყანაში არსებული ნაშთები/მარაგები

       
  II  ნაწილი  - იმპორტის თემა (რეკომენდაცია შერჩევის კრიტერიუმებზე)

  კანონი გვაკისრებს ვალდებულებას, რომ შიდა კვოტების დადგენიდან გარკვეულ ვადაში განხორციელდეს კვოტას დაქვემდებარებული ფარმაცევტული პროდუქტის იმპორტი.

 ამასთან, ქვეყნის შიდა კვოტის ფარგლებში იმპორტირების მსურველთა შერჩევის კრიტერიუმებისა და მათზე კვოტის გადანაწილების ზოგადი პრინციპები იმგვარად უნდა განსაზღვროს, რომ არ იქნეს დაშვებული ფარმაცევტული პროდუქტის იმპორტირების მონოპოლიზაცია.

     შემუშავებულია და საბჭოს წევრებთან ერთად, სამუშაო ჯგუფის ფარგლებში 
განხილული იქნა რეკომენდაციები იმპორტიორთა შერჩევის კრიტერიუმებთან და მათ შორის კვოტების სამართლიანად გადანაწილებასთან დაკავშირებით.
       
     გათვალისწინებულია ისეთი საკითხები, როგორიცაა: იმპორტიორის სამუშაო გამოცდილება, ჰქონია თუ არა სამართალდარღვევის ფაქტები ლეგალური ბრუნვის სფეროში, გამარჯვების შემთხვევაში პირველი და ბოლო იმპორტის განხორციელების ვადები, წლის განმავლობაშ პროდუქტზე უწყვეტი ხელმისაწვდომობა და წლის ბოლოს ბოლოს აუცილებელი მარაგების არსებობა ( იმპორტის 5%).
    ამ პირობების დაუკმაყოფილებლობის შემთხვევაში, მომდევნო კალენდარულ წელს იმპორტიორი ვეღარ მიიღებს ანალოგიურ კონკურსში მონაწილობას.

 თავად კვოტების ოდენობები  იმპორტიორთა შორის გადანაწილდება:
1.  თანაბრად - როგორც სრული ოდენობის, ასევე იმ ნარჩენი ოდენობების შემთხვევაში, როდესაც, მაგალითად, იმპორტიორს არ სურს/არ შეუძლია მისი წილის სრულად გამოყენება/ათვისება;

2. კვოტის ფარგლებში იმავე პროცენტული თანაფარდობით,  როგორი თანაფარდობაც იქნება მათ მიერ შემოტანილ განაცხადებში დაფიქსირებულ ოდენობებს შორის.

   






                     
                        
                           





